Be ydy’r newyddion da?
(Llythyr Paul at y Galatiaid_11)
Roedden nhw eisiau ein gwneud ni'n gaeth unwaith eto, 5 ond wnaethon ni ddim rhoi i mewn iddyn nhw o gwbl. Roedden ni am wneud yn siŵr eich bod chi'n dal gafael yng ngwirionedd y newyddion da. (Galatiaid 2:4b-5)
Be ti’n neud os ydy rhywun yn dweud dy fod ti’n wrong?

Dw i’n meddwl mod i’n iawn y rhan fwyaf o’r amser, ac yn aml iawn dw i’n gwrthod derbyn gair rhywun arall (fel arfer fy ngŵr) sy’n trïo fy nghywiro; dw i’n gorfod cael tystiolaeth ychwanegol. Os ydy o’n dweud mod i’n anghywir dw i’n gwrthod derbyn ei air nes i mi gael second opinion – naill ai dw i’n gwglio’r ateb neu dw i’n chwilio mewn gwyddoniadur. Yn amlach na pheidio fy ngŵr sy’n iawn! 

Roedd yr Iddeweiddwyr wedi cyhuddo Paul o ddysgu pethau anghywir am Iesu Grist a’r efengyl. Er mwyn cadarnhau ei dystiolaeth roedd Paul wedi mynd i Jerwsalem at Pedr, Iago a’r arweinwyr eraill i gael gwrandawiad. Roedden nhw’n gwbl fodlon fod Paul yn iawn ym mhopeth roedd o’n ei ddysgu a’i ddweud. Doedd Paul ddim yn bengaled – aeth i gael second opinion o’i bregethu – rhag ofn ei fod wedi drysu. A’r casgliad? Na – doedd o  ddim.
Sut mae Cristnogion i fod i ymateb pan mae pobl yn dweud eu bod yn wrong? Drwy’r amser dyn ni’n clywed pobl yn anghytuno am bethau pwysig y ffydd Gristnogol – pwy oedd Iesu; pam ddaeth Iesu i’r byd; sut mae derbyn maddeuant pechodau ayyb. Ai derbyn y cyfan yn dawel a goddefgar ddylai’r Cristion?

Beth oedd ymateb Paul i’r Iddeweiddwyr yn adnod 5?

Roedd Paul yn ddyn oedd yn fodlon newid ei ffordd o wneud pethau i siwtio’r bobl o’i gwmpas, er mwyn iddo gael rhyddid i bregethu’r efengyl, ‘Dw i wedi gwneud fy hun yn bob peth i bawb er mwyn gwneud popeth sy’n bosib i achub pobl,’ (1 Corinthiaid 9:22b)
Does na ddim gwerth mewn bod yn styfnig pan fo testun y ffrae ddim yn bwysig iawn e.e. organ neu biano, hen emyn neu emyn newydd, bleinds gwyrdd neu las ar ffenestri’r capel ayyb. Ond roedd rhywbeth llawer pwysicach yn y fantol yma.  Yn adnod 5 mae Paul yn dangos ei fod yn gwbl ddi-ildio lle mae’r gwirionedd yn y cwestiwn. Dydy Cristion ddim yn newid ei feddwl am y gwirionedd fel y mae’r gwynt yn newid cyfeiriad. Pan ddaw’n fater o ddewis rhwng dilyn gair Duw a dilyn geiriau dynion mae’n rhaid i ni, fel Paul, sefyll yn gadarn. 

Pam oedd Paul mor bendant? Beth oedd o eisiau ei warchod?  



Dyn ni wedi sôn am y newyddion da a’r efengyl: be’n union ydyn ni’n feddwl? Pam oedd Paul yn fodlon cael ei chwipio, ei garcharu a hanner ei ladd i warchod gwirionedd y newyddion da?
Be wyt ti’n feddwl ydy’r newyddion da / efengyl?

